
Currezia
Istorgia dal Grischun da la cristianisaziun al temp autmedieval

■ Il term «Currezia» designescha l’i-
storgia medievala dal Grischun tran-
ter la dissoluziun da l’Imperi roman e
la fundaziun da las trais Lias (ca.
500–1350). En ils emprims tschienta-
ners cumpigliava la Currezia dentant
in territori bler pli vast ch’il Grischun
odiern. Sia fluriziun culturala ha la
Currezia conuschì en il temp carolin-
gic (8avel/9avel tschientaner). Sil-
suenter è l’intschess da pussanza po-
litica sa reducì marcantamain (sper-
dita dal Vnuost e da la Rezia Sut). Da
l’autra vart èn sa fatgas valair en la
Rezia Sura dapi il 12avel tschienta-
ner numerusas pussanzas ecclesia-
sticas e secularas, pli tard era corpo-
raziuns communalas. Da questas èn
resortidas en il 14avel e 15avel
tschientaner las trais Lias (Lia Gri-
scha, Lia da la Chadé, Lia da las
Diesch Dretgiras) ed il 1524 la Repu-
blica da las Trais Lias. La Currezia,
905 Retia Curiensis, numnada era
Churwalchen (p.ex. 885 in pago Retia,
quod alio nomine Chureuuala appella-
tur), è resortida da la provinza romana
Raetia prima ed era territorialmain
l’emprim identica cun l’uvestgieu da
Cuira. Il svilup politic-territorial da la
Currezia po vegnir reconstruì mo par-
zialmain: il cunfin aMeraun è vegnì fixà
enturn l’onn 590 suenter cumbats tran-
ter ils Francs ed ils Langobards, las parts
settentriunalas èn vegnidas attribuidas
en il 7avel tschientaner a l’uvestgieu da
Constanza. A l’uvestgieu da Cuira ap-
partegnevan en il temp medieval il ter-
ritori dal chantun Grischun odiern
(senza il Puschlav), la Val dal Rain fin
al Hirschensprung, la regiun da Sar-
gans, la Planira da la Linth, las parts set-
tentriunalas dal Glaruna, la Val d’Urse-
ra, l’odiern Principadi dal Liechten-

stein, il Vorarlberg fin e cun Götzis, il
Paznaun ed il Vnuost fin a la Passer.

Da l’Imperi ostrogotic
a l’Imperi francon

L’uvestgieu da Cuira para d’esser vegnì
fundà gia en il quart tschientaner. L’em-
prim uvestg documentà è Asinio (451).
Elements da la lingua da baselgia ruman-
tscha mussan che la Currezia è per gronda
part vegnida romanisada e cristianisada
tranter il 5avel ed il 6avel tschientaner.
eoderich ha integrà la Rezia en l’Imperi
ostrogotic sco bastiun cunter ils Germans
(furmla da nominaziun da ca. 506 per il
duxmilitar dad omaduas provinzas reticas,
brevs d’admoniziun dal 507–511 al dux
Servatus). Probablamain pauc suenter il
536 è la Rezia passada a l’Austrasia
francona, la part orientala dal domini dals
Merovings (Neustrien era la part al nord-
vest tranter la Loire e la Schelde). En con-
sequenza da la suveranitad indeblida dals
Francs en il 7avel ed a l’entschatta dal 8avel
tschientaner ha la Currezia cuntanschì ina
posiziun autonoma a l’ur da l’Imperi ch’ha
permess a la famiglia indigena dals Zac-
cons/Victorids da surpigliar la pussanza.
Quels han eventualmain d’engraziar lur
status ad in’allianza matrimoniala cun in
francon Zacco (dux militar en il 6avel
tschientaner ?).

Dals Merovings a Carl il Grond
Il Testament da Tello (765), ina donaziun
da l’uvestg a la claustra da Mustér, inizie-
scha ina seria da funtaunas singularas da
grond’impurtanza (perfin sin il champ eu-
ropeic) per l’istorgia curretica da l’epoca
merovingica e carolingica.Quest testament
palaisa oravant tut la colonisaziun, la situa-
ziun sociala ed ils dretgs da possess en laVal
dal Rain daMustér a Sargans. Analisas lin-
guisticas e diplomaticas, ma era retscher-

tgas archeologicas recentas (trais baselgias
claustralas da Mustér dal temp merovingic
tardiv ed il chastè da Schiedberg/Sagogn,
sedia presumtiva dals Zaccons) cumprovan
l’autenticitad dal document ch’è probabla-
main ina redacziun amplifitgada da dus
texts anteriurs. Ils Zaccons occupavan ils
dus uffizis seculars ed ecclesiastics princi-
pals, numnadamain quel dal preses e quel
da l’uvestg. Cura che Carl il Grond ha in-
tegrà pli ferm ils Alemans en l’Imperi
francon ed ha conquistà il 773–74 l’Imperi
langobard, ha el sutminà pass per pass l’au-
tonomia politica da la Currezia, regiun im-
purtanta per il traffic da transit: enturn
l’onn 773 ha el confermà Constantius sco
rectur ed uvestg ed ha affirmà l’urden giu-
ridic curretic, cun resalva da la fidaivladad.
Il successur da Constantius, Remedius, era
probablamain in Franc (correspundenza
cun Alkuin, directur da la scola da la Curt
imperiala, instituida da Carl il Grond).
Suenter la mort da quel l’onn 806 ha Carl
il Grond introducì la constituziun da con-
tadi, separà las duas pussanzas (l’ecclesia-
stica e la seculara) ed ils bains da l’uvestgieu
e dal contadi. Al contadi appartegnevan ils
bains liads a l’uffizi dal cont ed ils bains che
l’Imperi aveva cedì sco benefizis a ses vasals,
probablamain oravant tut per segirar las
vias da transit.Cunter la privaziun arbitrara
d’ulteriurs bains episcopals (oravant tut ba-
selgias e reliquias), interprendida probabla-
main en ils onns 824–25 tras il cont Rode-
rich, ha l’uvestg Victor III inoltrà avant
l’onn 831 quatter plants a Ludwig il Pietus;
per augmentar l’effect da ses plants ha el era
menziunà las perditas da l’onn806 (ca. 200
baselgias, trais claustras e.a.). Ladivisio inter
episcopatum et comitatum (segund plant da
ca. l’onn825) po sa referirmo a la partiziun
dals bains, dentant betg a quella, consecu-
tiva, da la pussanza ecclesiastica e seculara
tranter l’uvestg indigen Victor ed il cont
franconHunfrid.Las trais supplicas instan-
tas èncapodovrasdiplomatics; ils plantsda-
vart la pregiudicaziun da la vita religiusa e
dals duairs socials da la baselgia eran pro-
bablamain giustifitgads. Enturn l’onn 831
ha Ludwig restituì intgins paucs bains. En
ils onns 830 ed 840–43 è la Currezia ve-
gnida cumpigliada, sco regiun da cunfin,
en las grondas cuntraversas per l’egemonia
e la repartiziun da l’Imperi carolingic.

La Currezia sco part
da l’Imperi ostrofrancon

En connex cun il Contract da Verdun da
l’onn 843 stat l’«Urbari curretic dals
bains imperials» che datescha da ca.
l’onn 840 e che permetta da concluder
che l’administraziun dals bains roials era
separada da quella dal contadi en gene-
ral. Ins po era constatar in’organisaziun
roiala dal traffic (per part d’origin ro-
man) cun la ruta principala daMaiavilla
via Cuira, Lai, il Güglia ed il Set en

Bergiaglia e cun quella da Zuoz via Ar-
dez, S-charl e la Val Müstair en il
Vnuost. Cun il Contract da Verdun è la
Currezia vegnida incorporada l’onn 843
a l’Imperi ostrofrancon. L’uvestgieu da
Cuira è vegnì separà da l’archuvestgieu
daMilaun e suttamess a quel daMagon-
za. Quai ha promovì la germanisaziun,
iniziada l’onn 806, da la classa dirigenta
e dal dretg en la Currezia. Sia fluriziun
culturala, garantida oravant tut tras
l’uvestgieu da Cuira e tras las claustras
da Mustér, Müstair e Faveras, ha la Cur-
rezia gì en il temp carolingic. Sco center
da furmaziun ha Cuira irradià fin a S.
Gagl. L’eleganta scrittira retica (p.ex.
quella dal «Liber viventium» da Faveras)
è vegnida remplazzada enturn l’onn 820
tras la minuscla carolingica, entant che
la pergiamina retica è vegnida substitui-
da pir en il 11avel–12avel tschientaner
tras quella germana, sigillada, e tras la
pergiamina notariala taliana. Da la
splendur artistica da la Currezia en il
temp medieval tempriv dattan perditga
oravant tut las baselgias claustralas da
Müstair eMistail e la chaplutta da S. Be-
nedetg a Damal. La «Lescha romana da
Cuira» dal 8avel tschientaner – ina ver-
siun redigida da la «Lex Romana Visi-
gothorum» – preschenta il dretg da disa
da la Rezia sin basa dad interpretaziuns
falladas e diversas. Enturn il 800 ha
l’uvestg Remedius decretà leschas eccle-
siasticas («Capitula Remedii»). D’ina
qualitad litterara remartgabla è per
exempel la «Vita» da s. Gliezi che date-
scha da la fin dal 8avel tschientaner. Per
ils onns 850–950 èn las funtaunas pli ra-
ras; la Currezia aveva probablamain pers
si’impurtanza politica ed economica sco
regiun da cunfin e da transit ed era ve-
gnida integrada en il nov ducadi da la
Svevia, fundà l’onn 917.

Svilups entaifer il
Sontg Imperi Roman

En la segunda mesadad dal 10avel
tschientaner è la Currezia puspè daven-
tada ina regiun da transit impurtanta,
ed ils uvestgs da Cuira han sustegnì ils
imperaturs ottons. Tenor funtaunas
posteriuras è la Currezia vegnida sepa-
rada en il 10avel tschientaner en trais
contadis: en la Rezia Sut (fin a la Land-
quart), en la Rezia Sura ed en il Vnuost
(conts: surtut ils Hunfrids, Guelfs, Bre-
genzs ed Udalrichs). Quests contadis èn
sa schliads en il 12avel tschientaner. En
il Vnuost èn sa fatgs valair ils conts tiro-
lais a partir dal 1141. En la Rezia Sut e
Sura èn naschidas dapi il 12avel tschien-
taner numerusas pussanzas ecclesiasti-
cas e secularas, pli tard era corporaziuns
communalas. Il svilup dal temp carolin-
gic al temp autmedieval ed al temp me-
dieval tardiv sco era la constituziun da
las pussanzas èn fatgs cumplexs e – per
mancanza da funtaunas – difficils da re-
construir; il meglier sa laschan eruir
quels dals signuradis claustrals. Il svilup
dal domini episcopal è enconuschent
mo per part, malgrà las donaziuns dals
Ottons (Bergiaglia, mesa civitas da Cui-
ra, dretgs d’incassar dazis e taglias, da
batter munaida e.u.v.). Varsaquantas
valladas, per exempel l’Engiadin’Ota, sa
laschan identifitgar cun ministeris da
l’«Urbari curretic dals bains imperials».
En la regiun da Vaz Sura para probabla
la cuntinuitad funcziunala (betg genea-
logica) d’in benefizi carolingic al domi-
ni feudal dals baruns de Vaz. Il contadi
da Lags, ina communitad eterogena da
persunas furmada en il temp medieval
tardiv, ha probablamain sias ragischs in-
stituziunalas en il temp medieval tem-
priv. Evidentas èn la cuntinuitad da
l’uvestgieu da Cuira dal quart/tschintg-
avel tschientaner fin il di dad oz,
si’appartegnientscha a l’archidiocesa da
Magonza dal 843–1802 sco era la cun-
tinuitad linguistica dal latin vulgar al re-
torumantsch. En l’intschess da l’anteri-
ur contadi da la Rezia Sura èn sa svilup-
padas en il 14avel–15avel tschientaner
las Trais Lias, da las qualas è resortì en il
19avel tschientaner il chantun Gri-
schun. Lothar Deplazes

Frescos e statua da Carl il Grond en la claustra da Müstair.

La Churburg a Schluderns regorda a l’anteriur domini territorial dal prinzi-uvestg da Cuira en il Vnuost. FOTO PD

Copia da l’Urbari curretic dals bains impe-
rials dal 9avel tschientaner. La pagina in-
ditgescha il possess «in Tuverasca» (Val
dal Rain Anteriur).


